
samAsasUtra sarvopakAriNI TIkA

సమాససూత్ర సర్వోపకారిణీ టీకా

యద్వాగ్విభూతిరమలాఖిలతత్త్వజాతా-

న్నానాద్య తత్త్వమమలం పరిబోధయన్తీ ।
శ్రేయః  కరోతి జగతాం భగవన్తమాద్యం
తం శ్రీమహర్షికపిలం   ప్రభుమానతోఽస్మి  ॥ ౧॥
ఉద్దిధీర్షుస్తదున్నీతసూత్రతత్త్వార్థబుద్ధయే       ।
సర్వోపకారిణీం కుర్వే టీకాం గుణవశంవదః ॥౨॥
అథాత్రానాదిక్లేశకర్మవాసనాసముద్రనిపతితాననాథదీనానుద్దిధీర్షుః    
పరమకృపాలుః స్వతఃసిద్ధతత్త్వజ్ఞానో    మహర్షిర్భగవాన్  కపిలో
ద్వావింశతిసూత్రాణ్యుపాదిక్షత్  ।సూచనాత్ సూత్రమితి  హి వ్యుత్పత్తిః ।
తత ఏతైః  సమస్తతత్త్వానాం సకలషష్టితన్త్రార్థానాం    చ
సూచనం భవతి । ఇతశ్చేదం సకలసాంఖ్యతీర్థమూలభూతం
తీర్థాన్తరాణి   చైతత్ప్రపఞ్చభూతాన్యేవ  ।సూత్రషడధ్యాయీ  తు
వైశ్వానరావతారమహర్షిభగవత్కపిలప్రణీతా    ఇయం తు ద్వావింశతిసూత్రీ
తస్యా అపి బీజభూతా నారాయణావతారమహర్షిభగవత్కపిలప్రణీతేతి 
వృద్ధాః  । తత్రాదౌ  ప్రథమసూత్రత్రయేణ    సకలప్రపఞ్చమూలభూతాని
పఞ్చవింశతితత్త్వాని సూచయతి । అష్టౌ ప్రకృతయః  ॥ ౧ ॥
షోడశ వికారాః ॥౨ ॥ పురుషః ॥ ౩ ॥ అయమర్థః  సాంఖ్యసిద్ధాన్తే 
పఞ్చవింశతిస్తత్త్వాని । తత్ర మూలప్రకృతిః  మహత్తత్త్వమ్  అహఙ్కారః
శబ్దతన్మాత్రా  స్పర్శతన్మాత్రా రూపతన్మాత్రా రసతన్మాత్రా గన్ధతన్మాత్రా
చేత్యష్టౌ ప్రకృతయః  సన్తి । అత్ర తత్త్వాన్తరారమ్భకత్వం
ప్రకృతిత్వమ్  అతశ్చ మహదాదీనాం సప్తానాం పూర్వపూర్వవికృతిత్వేఽపి న
అతిః లక్షణసమన్వయాత్ । పఞ్చ బుద్ధీన్ద్రియాణి   పఞ్చ కర్మేన్ద్రియాణి
మనః గగనపవనజ్వలనసలిలధరణ్యాఖ్యాని పఞ్చ భూతాని చైతాని
షోడశ వికారాః వికృతయ ఏవ న తత్త్వాన్తారారమ్భకాణి సర్వం వాక్యం
సావధారణమితి న్యాయాత్ । పురుషః పఞ్చవింశతితమం తత్త్వమ్ । అయం

చ న ప్రకృతిర్న  వికృతిః తాభ్యః పృథక్కృత్య నిరూపణాత్ । అనేన
జడత్వపరిణామిత్వకర్తృత్వాదిధర్మవద్భ్యః ప్రకృత్యాదిభ్యః  పురుషస్య
వైలక్షణ్యమపి  సూచితం భవతి తథా చ కారికా ।
మూలప్రకృతిరవికృతిర్మహదాద్యాః  ప్రకృతివికృతయః  సప్త ।
షోడశకస్తు వికారో న ప్రకృతిర్న  వికృతిః పురుషః ॥ ఇతి ।
నన్వేతేభ్యోఽతిరిక్తా అన్యేఽపి బహవో ఘటపటాదయః పదార్థా దృశ్యన్తే
తత్కథమేషాముపపత్తిరత ఆహ ।
త్రైగుణ్యసఞ్చారః  ॥ ౪ ॥ త్రిగుణ  ఏవ త్రైగుణ్యం  సత్త్వరజస్తమాంసి తేషాం
సఞ్చారః మత్తకపోతకణ్ఠన్యాయేన  ప్రతిక్షణం  విలక్షణపరిణామో వర్త్తత
ఇతి శేషః । అనేన మూలప్రకృతిస్త్రిగుణాత్మికా   త్రిత్వేన  చ భేదబోధకేన
గుణాః పరస్పరవిరుద్ధస్వభావాః  ప్రీత్యప్రీతివిషాదాత్మకాః   సఞ్చారేణ చ
సఙ్గతసమ్యక్చరణార్థకేన   తేషాం నిత్యసభావః పురుషార్థే జననీయే
కార్యానుసారేణ పరస్పరసహాయతా చ । తతశ్చ ప్రకృతేర్మహదాదీనాం
భూతేభ్యశ్చ ఘటపటాదిసకలపదార్థానాం  త్రిగుణలక్షణపరిణామాదేవ
సంసిద్ధిః  కార్యోత్పాదశ్చ నాపూర్వః కిన్త్వావిర్భావమాత్రం  సూక్ష్మకారణరూపేణ
స్థితస్య  స్థూలకార్యక్షమరూపేణ  విపరిణామ ఇతి సద్వ్యాప్తివాదశ్చ ఇత్యేతే
సిద్ధాన్తాః  సంసూచితా భవన్తీతి బోధ్యమ్ ॥
నను గుణానామనవరతపరిణతిస్వభావత్వాత్ కదాచిదపి దృశ్యజాతాదర్శనం
న స్యాత్ తతశ్చ ప్రలయోచ్ఛేదః  స్యాదత ఆహ । ప్రతిసఞ్చరః  ॥ ౫ ॥యథా
సృష్టిప్రక్రియానిర్వాహకస్త్రిగుణపరిణమస్తథా     ప్రతిసఞ్చారః  ప్రతికూలోపి
విపరిణామోస్తి తథా చ ప్రతిలోమపరిణామేన  తత్తత్కార్యాణాం స్వస్వకారణే లయే
జాతే త్రిగుణాయాః  ప్రకృతేః  సామ్యస్థితిరేవ  ప్రలయ  ఇతి సూచితమ్ । తదా చ
సమానపరిణామత్వేన వైలక్షణ్యానావిర్భావ  ఇతి భావః ॥
అథ జాయమానస్య సుఖదుఃఖాదేర్వివేకార్థం  త్రైవిధ్యం  వక్తుమేకేనాదావాన్తరమాహ ।
అధ్యాత్మమ్ ॥౬ ॥ ఆత్మానమధికృత్యేత్యధ్యాత్మమ్ తద్ద్వివిధం  శారీరం
మానసం చేతి శారీరం వాతపిత్తశ్లేష్మవైషమ్యనిమిత్తం   మానసం
కామక్రోధలోభమోహేర్ష్యావిషయవిశేషదర్శనాదర్శననిమిత్తమ్   ।
ఏతదుభయమపి ఆన్తరోపాయసాధ్యత్వాదధ్యాత్మమిత్యుచ్యతే ॥
బాహ్యభేదద్వయమాహ ద్వాభ్యామ్ । అధిభూతమ్ ॥ ౭
॥మానుషపశుపక్షిసరీసృపస్థావరాదిభూతాన్యధికృత్య

తదధిభూతమిత్యర్థః  ॥
ఆధిదైవమ్  ॥౮ ॥యక్షరాక్షసవినాయకగ్రహాద్యావేశనిమిత్తమేతత్  । ఇదం
ద్వయమపి బాహ్యోపాయసాధ్యత్వాద్బాహ్యమిత్యుక్తమ్ ॥
నను సత్స్వపి విలక్షణేషు బహుషు పదార్థేషు  పురుషస్య
తత్సమ్బన్ధాభావాత్  కథం తతో దుఃఖమతస్తత్సామగ్రీం
నిరూపయిషురాదౌ బుద్ధీన్ద్రియాణ్యాహ   । పఞ్చాభిబుద్ధయః  ॥౯ ॥
అభితో బుద్ధ్యన్తే   జ్ఞాయన్తే  వస్తూన్యాభిరిత్యభిబుద్ధయః  బుద్ధీన్ద్రియాణి 
చక్షుఃశ్రోత్రఘ్రాణరసనత్వగాఖ్యాని    రూపశబ్దగన్ధరసస్పర్శబోధకాని   ॥
అనేన చ జ్ఞానద్వారా యోగం దర్శయితుం కర్మేన్ద్రియాణ్యాహ  ।
పఞ్చ కర్మయోనయః ॥ ౧౦ ॥ పఞ్చ ఇన్ద్రియాణి  కర్మయోనయః
కర్మణాం వచనాదానవిహరణోత్సర్గానన్దానాం   యోనయః కారణాని తాని చ
వాక్పాణిపాదపాయూపస్థాఖ్యాని  । అనేన కర్మణా తత్తద్విషయసాన్నిధ్యేన
తత్తత్సమ్బన్ధః  సూచితః ॥
అథ మహదహఙ్కారమనసామధ్యవసాయాభిమానసఙ్కల్పా అసాధారణ్యో
వృత్తయః తాభిర్వినేన్ద్రియద్వారా  విషయగ్రహాసమ్భవాత్  తైస్తద్గ్రహోక్త్యా  
తాసాం నిరూపితప్రాయత్వేన  తత్సాధారణీ వృత్తిరాహ । పఞ్చ వాయవః
॥ ౧౧ ॥ పఞ్చసంఖ్యాకాః ప్రాణాపానసమానోదానవ్యానాఖ్యాః  వాయవః
మహదహఙ్కారమనసాం సాధారణవృత్తయః జీవనసాధనాని ।
తత్ర ప్రాణో  నాసాగ్రహృన్నాభిపాదాఙ్గుష్ఠవృత్తిః   
అపానః కృకాటికాపృష్ఠపాయుపార్శ్వోపస్థవృత్తిః    సమానో
హృన్నాభిసర్వసన్ధివృత్తిః   ఉదానో హృత్కణ్ఠతాలుమూర్ద్ధభ్రూమధ్యవృత్తిః  
వ్యానస్త్వవృత్తిరితి  ॥
పఞ్చానమౌపయోగమాహ । పఞ్చ కర్మాత్మానః ॥ ౧౨ ॥
భుక్తపీతాహారజలాదేరసరుధిరాదేశ్చ యథాయథం ప్రాపణమేషాం  కర్మ
తదేకానుమేయత్వేన తత్స్వరూపాత్మకతా (?) ఇత్యర్థః  ॥ ౧౨॥
నన్వస్తు జ్ఞానక్రియాద్వారా   మహదభిమానసర్వసఙ్కల్పానాం విషయయోగిత్వం
పురుషస్య స్వపరిణామితయా తన్న ఘటతే ఇత్యాశఙ్కాం వినివర్తయిషురాహ ।
పఞ్చపర్వావిద్యా ॥ ౧౩ ॥ అనాత్మస్వాత్మఖ్యాతిరవిద్యా సా
చ విద్యావిరోధినీ పఞ్చపర్వా భవతి తాని చ పర్వాణి

అవిద్యాస్మితారాగద్వేషాభినివేశాఖ్యాని । తథా చ యదవిద్యయా
విపర్యయేణావధార్యతే వస్తు అస్మితాదయస్తత్స్వభావాస్తదభినివిశన్తే
తతశ్చాత్మనో వివేకేన తత్సమ్బన్ధ ఇతి భావః ॥ ౧౩॥
పఞ్చాశద్భేదేశు ప్రత్యయసర్గేషు   పఞ్చవిపర్యయా నిరూపితాః అధునా
విశిష్టేష్వష్టావింశతిమశక్తిమాహ   । అష్టావింశతిధాఽశక్తిః  ॥ ౧౪ ॥
ఇన్ద్రియవధా  ఏకాదశ వుద్ధివధాశ్చ  సప్తదశ ఇత్యేతాః అశక్తయ ఉచ్యన్తే ।
ఇన్ద్రియవధా  యథా ।
బాధిర్యం కుష్ఠతాఽన్ధత్వం   జడతాఽజిఘ్రతా  తథా ।
మూకతాకౌణ్యపఙ్గుత్వక్లైబ్యోదావర్తమన్దతాః    । ఇతి
బుద్ధివధాస్తు  నవతుష్టీనామష్టసిద్ధీనాం    చ విపర్యయాద్భవన్తి తదిత్థం
జాతా అశక్తయోఽష్టావింశతిధేతి  ॥ ౧౪॥
ప్రసక్తే   తుష్టిసిద్ధీ  ఏవాహ ద్వాభ్యామ్ । నవధా తుష్టిః  ॥ ౧౫ ॥యథోక్తమ్ ।
ఆధ్యాత్మిక్యశ్చతస్రః  ప్రకృత్యుపాదానకాలభాగ్యాఖ్యాః  ।
బాహ్యాః విషయోపరమాత్ పఞ్చ నవ తుష్టయోభిహితాః  ॥ ఇతి
అస్యార్థః  వివేకసాక్షాత్కారో హి ప్రకృతిపరిణామభేదః  తం చ సైవ
కరోతీతి కృతం ధ్యానాభ్యాసేనేతి కేనచిదుపదిష్టే తత్ర తుష్టిః
ప్రకృత్యాఖ్యా  ౧,అథ ప్రకృతేః  సర్వాన్ ప్రత్యవిశేషాన్న  కేవలం తత
ఏవ వివేకసాక్షాత్కారః కిన్తు ప్రవ్రజ్యయేత్యుపదిష్టే   తుష్టిరుపాదానాఖ్యా
౨, ప్రవ్రజ్యాపి   కాలవిశేషణాదరేణైవ  వివేకం జనయత్యలముత్తప్తతయా
ఇత్యుపదిష్టే తుష్టిః  కాలాఖ్యా ౩,భాగ్యేనైవ  వివేకఖ్యాతిరితి తుష్టిర్భాగ్యాఖ్యా
౪, ఇత్యేతాశ్చతస్రః  ప్రకృతివ్యతిరిక్తమాత్మానమధికృత్య  జాయన్త
ఇత్యాధ్యాత్మిక్య ఉచ్యన్తే । విషయాః శబ్దస్పర్శరూపరసగన్ధాఖ్యాః 
పఞ్చ తేషు అర్జనరక్షణక్షయభోగహింసాదోషదర్శనం  తత ఉపరమా
విరతయోఽపి పఞ్చ తే చ మహదహఙ్కారాదీననాత్మన ఆత్మనోభిమన్యమానస్య
వైరాగ్యే  సత్యుత్పద్యన్తేఽతో బాహ్యా ఉచ్యన్తే । ఇమాశ్చ నవ ఉక్తవిపర్యయాః
౫ అశక్తిభిః ౨౮ సహ ద్విచత్వారింశత్ ౪౨ సిద్ధిపరిపన్థిత్వాద్ధేయాః    ॥ ౧౫॥
అష్టధాసిద్ధిః   ॥ ౧౬ ॥ తద్యథా
ఊహః శబ్దోధ్యయనం  ౩ దుఃఖవిఘాతాస్త్రయః  ౬ సుహృత్ప్రాప్తిః ౭
దానఞ్చ ౮ సిద్ధయోష్టావితి   తత్రోపదేశమన్తరేణ  తత్త్వజ్ఞానస్య
స్వయమూహాద్యా అసిద్ధిః  సా ప్రథమా  ౧ అన్యదీయశాస్త్రపాఠమాకర్ణ్య 

జ్ఞానోత్పత్తౌ  శబ్దాఖ్యా  ద్వితీయా ౨ అధ్యయనతస్తత్త్వజ్ఞానే 
తృతీయా ౩ ఆధ్యాత్మికాధిదైవికాధిభౌతికదుఃఖత్రయవిఘాతేన 
తత్త్వజ్ఞానే  జాతే సిద్ధిత్రయమ్   ౬ జ్ఞానవత్సుహృదో  లాభేన
తత్త్వజ్ఞానే  సుహృత్ప్రాప్త్యాఖ్యా సప్తమీ ౭ ధనాదినారాధితే జ్ఞానిని
తత్త్వజ్ఞానేఽష్టమీ   ౮ అత్ర దుఃఖవిఘాతరూపాణాం తిసృణాం
సిద్ధీనాం  ముఖ్యత్వమితరాసాం తదుపాయత్వాద్గౌణత్వం  బోభ్యమ్ ।
పఞ్చవిపర్యయాదారభ్యాష్టసిద్ధిపర్యన్తమేతే    ప్రత్యయసర్గాః   తేషు
ప్రకృతిప్రత్యయాన్యతాఖ్యాతిప్రేప్సుభిర్ద్విచత్వారింశదాదితో     హేయాః సిద్ధయస్తు
ఉపాదేయా ఇతి తత్స్వరూపవ్యాక్రియయైవ   సూచితం భవతి ॥ ౧౬॥
ప్రత్యయసర్గమభిధాయ   ప్రకృతిసర్గమాహ   । దశ మూలికార్థాః  ॥ ౧౭ ॥ దశ
అర్థాః  పదార్థాః  మూలికాః సన్తిమూలం ప్రకృతిః  పురుషశ్చ తావాశ్రయత్వేన
విద్యేతే యేషామ్ అథవామూలం స్వభావః స ప్రయోజకత్వేనాస్తి  యేషామితిమూలికా
మూలప్రకృతౌ  పురుషే చ విద్యమానా ఇతియావత్ తథా చ రాజవార్త్తికమ్ ।
ప్రధానాస్తిత్వమేకత్వమర్థవత్త్వమథాన్యతా    ।
పారార్థ్యం  చ తథా నైక్యం  వియోగోయోగ ఏవ చ ॥
శేషవృత్తిరకర్త్తృత్వం  మౌలికార్థాః  స్మృతా దశ ॥
అత్రైకత్వమర్థవత్త్వం    పారార్థ్యం  ప్రధానే  అన్యత్వం ప్రకృత్యపేక్షయా
అకర్తృత్వం బహుత్వం పురుషే అస్తిత్వం యోగో వియోగశ్చోభయోః । శేషవృత్తిః
అఙ్గాఙ్గిభావేన   గుణానాం వృత్తిః స్థూలసూక్ష్మశరీరయోరితి  । అత్ర
ప్రకృతిపురుషయోః  సాధర్మ్యవైధర్మ్యనిరూపణేన  ద్వయోః పార్థక్యేన  జ్ఞానం
ప్రకృతిపురుషాన్యతాఖ్యాతిబీజమితి  సూచితం భవతి । తథా చైతేషాం
ధర్మాణాం తత్తత్స్వభావభూతత్వేన ప్రకృతిసర్గతావ్యవహార   ఇతి ॥ ౧౭॥
నను బుద్ధ్యాదిభిరేవ  త్రిగుణాత్మకైః   సకలకార్యసిద్ధౌ
కిమధికప్రకృత్యఙ్గీకారేణ   అత ఆహ । అనుగ్రహసర్గః   ॥ ౧౮ ॥బుద్ధ్యాదిభిః
స్వకార్యేఽహఙ్కారాదౌ జనయితవ్యే ప్రకృతేరనుగ్రహసహాయోపేక్ష్యతే 
అన్యథా బుద్ధిః  క్షీణా సతీ నాలమహఙ్కారం జనయితుమితి సకలోపి
సర్గస్తదనుగ్రహమూలక    ఏవేత్యర్థః  । అయమేవ ప్రకృత్యాపూర  ఇత్యుచ్యతే
తథా చ ప్రకృత్యైవాయం   సర్గో నేశ్వరేణ నాపి బ్రహ్మోపాదానో  నాప్యకారణో
నేశ్వరాధిష్ఠితప్రకృతిత   ఇతి సూచ్యతే ॥ ౧౮॥

తన్మాత్రసర్గమాహ   । చతుర్దశవిధో  భూతసర్గః
॥ ౧౯ ॥ దేవతైర్యగ్యోనమానుష్యభేదేన
భూతసర్గశ్చతుర్దశప్రకారకో    భవతి । తచ్చేత్థమ్
బ్రాహ్మప్రాజాపత్యైన్ద్రపైత్రగాన్ధర్వయాక్షరాక్షసపైశాచభేదేనాష్టవిధో        
దైవః  పశుమృగపక్షిస్థావరసరీసృపభేదేన  పఞ్చవిధస్తైర్యగ్యోన
ఏకవిధో మానుష్య ఇతి ॥ ౧౯॥
నను పురుషార్థశిరోమణీభూతమోక్షతత్త్వాకాఙ్క్షా  సతి
బన్ధస్వరూపజ్ఞాన   ఏవోపపద్యతేఽతో బన్ధానేవాహ  । త్రివిధో  బన్ధః  ॥౨౦
॥ విపర్యయాదతత్త్వజ్ఞానాజ్జాయమానో   బన్ధస్త్రివిధః   ।ప్రాకృతో  వైకృతో
దాక్షిణశ్చేతి । తత్ర పురుషధియా ప్రకృత్యుపాసనం  ప్రాకృతో  బన్ధః  ।
తథా భూతేన్ద్రియాహఙ్కారబుద్ధ్యుపాసనం   వైకృతః  పురుషతత్త్వమజానతః
కేవలమిష్టాపూర్తకారిణో  దాక్షిణ ఇతి త్రయాణామితి  పురుషస్వరూపవేదకత్వాభావే
బన్ధకత్వమ్  ॥౨౦॥
నన్వేతదజ్ఞానత్రయనివృత్తౌ   కీదృశో మోక్షో జాయత ఇత్యాహ । త్రివిధో
మోక్షః ॥౨౧ ॥ ఇష్టాపూర్తాదికర్మస్వసారతాం  పురుషస్వరూపోపలబ్ధేరేవ
సారతాం బుద్ధ్యమానస్య  ప్రథమః  తతో భూతేన్ద్రియాదిష్వపి  వికారతాం తతః
పృథగాత్మానం జానతః ప్రకృతిరూపస్తృతీయః  ।యద్యపి ప్రథమద్వితీయౌ
న తాత్త్వికమోక్షౌ తథాప్యైకదేశికాన్యతాఖ్యత్యా  తావద్బన్ధాపగమేన
మోక్షత్వవ్యవహార ఇతి ద్రష్టవ్యమ్   । అత్ర బన్ధమోక్షసంసారాః
ప్రకృతావేవ  న పురుషే సవాసనక్లేశకర్మాశయానామపరిణామిని
పురుషేఽసమ్భవాత్ తథా చ భృత్యజయపరాజయయోః స్వామిన్యుపచారాత్
ప్రకృతిగతానాం  బన్ధాదీనాం  పురుషే ఉపచార ఏవ భోగాపవర్గయోః
ప్రకృతిగతయోరపి  వివేకాగ్రహాత్  పురుషసమ్బన్ధః  సుసాధితో భవతి ।
ఏవం చ ధర్మజ్ఞానాజ్ఞానవైరాగ్యావైరాగ్యైశ్వర్యానైశ్వర్యైః      
సప్తభీ రూపైః  ప్రకృతిర్భోగాపవర్గరూపపురుషార్థం    ప్రత్యాత్మానం
బధ్నాతి తత్త్వజ్ఞానేన  వివేకఖ్యాత్యా ఏకేన రూపేణ విమోచయతి
ఇతీదృశస్య తత్త్వజ్ఞానస్యాభ్యాసాదాదరనైరన్తర్యదీర్ఘకాలసేవితాత్   
సత్త్వపురుషాన్యతాసాక్షాత్కారి కేవలం జ్ఞానముత్పద్యతే  తేనానాదిరపి
విపర్యయవాసనా ప్రతిబధ్యతే  తతశ్చాధ్యవసాయాభిమానసఙ్కల్పాలోచనాని
అన్తరాణి బాహ్యాశ్చ సర్వే వ్యాపారా ఆత్మని ప్రతిషిద్ధా  భవన్తి అయమేవ మోక్ష

ఇతి సిద్ధాన్తః   ॥౨౧॥
నను పురుషప్రకృత్యాదీనామలక్ష్యాణాం  లక్ష్యాణాం చ
ఘటపటాదీనామఖిలప్రమేయాణాం  లౌకికైః  కథమనుభవో విధేయోఽత
ఆహ । త్రివిధం  ప్రమాణమ్  ॥౨౨ ॥ అసన్దిగ్ధావిపరీతానధిగతవిషయా 
చిత్తవృత్తిర్బోధశ్చ  పౌరుషేయః ఫలం ప్రమా  తస్యాః కరణం ప్రమాణమ్  ।
తత్ త్రివిధం  ప్రత్యక్షానుమానశబ్దభేదాత్   । ఏతేనాధికాన్యుపమానాదీని
నైయాయికాద్యభ్యుపగతాని  ప్రమాణాని  ఏష్వేవాన్తర్భవన్తీతి
నాతిరిక్తాన్యుపయుజ్యన్తే । తత్రార్థసన్నికృష్టమిన్ద్రియం     ప్రత్యక్షమ్  ।
వ్యాప్యవ్యాపకభావపక్షధర్మతాజ్ఞానపూర్వకమనుమానమ్  ।
ఆప్తవచనాద్వేదాదిరూపాచ్ఛబ్దమితి  । విశేషత ఏషాం
లక్షణోదాహరణాన్యాకరాదవసేయానీతి శివమ్ ॥౨౨॥
ఏకస్మింస్త్రిగుణాత్మతత్త్వయుతితో  జాతా ద్విధా సాప్యతో
ద్విత్వం ప్రాప్య  ప్రకాశయత్యవిరతం  భోగాపవర్గౌ స్వతః ।
ఇత్యేవం పరిసూచయన్ మతిమతాం మోహాపహం కాపిలం
సూత్రాణామమలం  ద్వికద్వయమిదం జీయాచ్చిరం చేతసి ॥
ఇతి సర్వోపకారిణీ సంక్షిప్తకాపిలసూత్రవృత్తిః   సమాప్తా ॥

